ПОСЛЕДОВАНИЕ МОЛЕБНА О ДЕТЯХ


Иерей. Благословен Бог наш всегда, ныне и присно, и во веки веков.         Хор: Аминь. 
Иерей: Слава Тебе, Боже наш, слава Тебе. Хор: Царю небесный... 
Таже чтец: Трисвятое. Пресвятая Троице: Отче наш: 
Иерей возглас: Яко Твое есть царство, и сила и слава, Отца, и Сына, и Святаго Духа, и  ныне, и присно, и во веки веков.                                                    Чтец: Аминь. Господи, помилуй (12). Слава, и ныне. 
Приидите, поклонимся Цареви нашему Богу. 
Приидите, поклонимся и припадем Христу, Цареви нашему Богу. 
Приидите, поклонимся и припадем самому Христу, Цареви и Богу нашему. 


Псалом 142:


Господи, услыши молитву мою, внуши моление мое во истине Твоей, услыши мя в правде Твоей и не вниди в суд с рабом Твоим, яко не оправдится пред Тобою всяк живый. Яко погна враг душу мою, смирил есть в землю живот мой, посадил мя есть в темных, яко мертвыя века. И уны во мне дух мой, во мне смятеся сердце мое. Помянух дни древния, поучихся во всех делех Твоих, в творениих руку Твоею поучахся. Воздех к Тебе руце мои, душа моя яко земля безводная тебе. Скоро услыши мя Господи, исчезе дух мой, не отврати лица Твоего от мене, и уподоблюся низходящим в ров. Слышану сотвори мне заутра милость Твою, яко на Тя уповах; скажи мне Господи путь, воньже пойду, яко к Тебе взях душу мою. Изми мя от враг моих,Господи, к Тебе прибегох. Научи мя творити волю Твою, яко Ты еси Бог мой: дух Твой благий наставит мя на землю праву. Имене Твоего ради Господи, живиши мя, правдою Твоею изведеши от печали душу мою. И милостию Твоею потребиши враги моя, и погубиши вся стужающия души моей, яко аз раб Твой есмь. 
Слава, и ныне. Аллилуия, аллилуия, аллилуия, слава Тебе, Боже (трижды) 


Мирная ектения:


Иерей: Миром Господу помолимся. 
Хор: Господи, помилуй (на каждое прошение). 
О свышнем мире и спасении душ наших, Господу помолимся. 
О мире всего мира, благостоянии святых Божиих церквей и соединении всех, Господу помолимся. 
О святем храме сем и с верою, благоговением и страхом Божиим входящих в онь, Господу помолимся. 
О великом господине и отце нашем святейшем патриархе Алексие и господине нашем (сан, имярек, егоже есть область,), честнем пресвитерстве, во Христе диаконстве, о всем причте и людех, Господу помолимся. 
О богохранимей стране нашей, властех и воинстве ея Господу помолимся. 
О граде сем (веси или обители сей), всяком граде, стране и верою живущих в них, Господу помолимся. 
О благорастворении воздухов, о изобилии плодов земных и временех мирных, Господу помолимся. 
О плавающих, путешествующих, недугующих, страждущих. ГIлененных и о спасении их, господу помолимся. 
О еже помиловати рабов своих (имена рек) и простити им всякое прегрешение, вольное же и невольное, и благословити житие их, Господу помолимся.                                                                                                               О еже послати им ангела мирна, спутника и наставника, сохраняюща, защищающа, заступающа, и невредимо соблюдающа от всякаго злаго обстояния, Господу помолимся. 
О еже покрыти их, и невредимых соблюсти от всех вражиих наветов и обстояний, и безпакостных сотворити, Господу помолимся. 
О еже безгрешное и мирное житие во всяком благочестии и честности подати им, Господу помолимся. 
О еже сохранити их невредимых и непреоборимых от всех видимых и невидимых врагов, и лукавых человек озлобления, Господу помолимся. 
О еже благословити всякое благое их намерение, и благополучно к пользе душевной и телесной сотворити Своею благодатию, Господу помолимся. 
О еже очистити нас от грехов и беззаконий наших, изсушающих в нас любовь, яже к Нему и чадом нашим, водрузити же ю силою, действом, и благодатию Пресвятаго Своего Духа, и вкоренити в сердца всех нас, прилежно Господу помолимся. 
О еже искоренити в нас ненависти, зависти же и рвения и вся прочыя страсти, истинное чадолюбие разрушающия и нелицемерную любовь всеяти, усердно Господу помолимся. 
О еже себе внимати, себе окаявати, и своя согрешения всегда зрети, себе пред Богом и пред всеми смиряти, чад же наших и ближних николиже осуждати, но яко самого себе тех любити, силою, действом, и благодатию Пресвятаго Своего духа. Господу помолимся. 
О еже в правоверии непозыблемых, в мире и союзе любве горящих, и во всех добродетелех преспевающих нас и чад наших всегда сохранити, и от всех душетленных страстей невредимых, силою, действом, и благодатию Пресвятаго духа соблюсти, Господу помолимся. 
О еже ниспослати на чад наших (имярек) Духа премудрости и разума, и отверзти ум и уста, и просветити сердца их, к приятию наказания добрых учений, Господу помолимся. 
О еже всадити в сердца их начало премудрости, страх Свой Божественный и тем буесть юности  и неведения зрелости отгнати от сердец их, и просветити ум их, еже уклонитися от зла и творити благое, Господу помолимся. 
О еже отверзти ум их, еже прияти и разумети и памятствовати вся добрая и душеполезная, Господу помолимся. 
О еже подати им приседящую престолу Его премудрость, и всадити ю в сердца их, яко да научит их, что есть благоугодное пред Ним, Господу помолимся. 
О еже преспети им премудростию и возрастом в славу Божию, Господу помолимся.                                                                                                               О еже быти им премудростию и добродетельным житием, и благостоянием в православней вере, радость и утешение родителем своим, и церкви православнокафоличестей утверждение, Господу помолимся. 
О еже избавитися им и нам от всякия скорби, гнева и нужды, Господу помолимся. 
Заступи, спаси, помилуй и сохрани нас, Боже, Твоею благодатию. 
Пресвятую, Пречистую, Преблагословенную, Славную Владычицу нашу Богородицу и Приснодеву Марию, со всеми святыми помянувше, сами себе и друг друга, и весь живот наш Христу Богу предадим.                                         Хор. Тебе, Господи. 
Возглас: Яко подобает Тебе всякая слава, честь и поклонение, Отцу и Сыну и Святому духу, ньше и присно и во веки веков.                                                   Хор. Аминь. 


Таже Бог Господь, глас 2:

 
Иерей: Бог Господь, и явися нам, благословен Грядый во имя Господне. 
Хор: Бог Господь, и явися нам, благословен Грядый во имя Имя Господне (и далее на каждое прошение)                                                                                                  Стих 1: Исповедайтеся Господеви, яко благ, яко в век милость Его. 
Стих 2: Обышедше обыдоша мя, и Именем Господним противляхся им. 
Стих 3: Не умру, но жив буду, и повем дела Господня. 
Стих 4: Камень, Егоже не брегоша зиждущии, Сей бысть во главу угла, от Господа бысть Сей, и есть дивен во очесех наших. 


Таже тропарь, глас 2: 
Пречистому Твоему образу покланяемся, Благий,/ просяще прощения прегрешений наших, Христе Боже:/ волею бо благоволил еси плотию взыти на крест,/ да избавиши яже создал еси от работы вражия./ Тем благодарственно вопием Ти:/ радости исполнил еси вся, Спасе наш,// пришедый спасти мир. 
Слава, и ныне: 
Глас 4: Днесь всемирная радость возсия нам велия:/ даровася святей горе Афонстей/ цельбоносная Твоя, Владычице Богородице, икона,/ со изображением тричисленно и нераздельно пречистых рук Твоих,/ в прославление Святыя Троицы,/ созываеши бо верных и молящихся Тебе о сем познати,/ яко двема имаши Сына и Господа держати,/ третию же яви на прибежище и покров чтущих Тя,/ от всяких напастей и бед избавляти,/ да вси, притекающии к Тебе, верою / приемлют неоскудно от всех зол свобождение,/ от врагов защищение./ Сего ради и мы вкупе со Афоном вопием:/ радуйся, Благодатная,// Господь с Тобою.


Канон, глас 4.


Песнь 1. 
Ирмос: Отверзу уста моя,/ и наполнятся Духа,/ и слово отрыгну Царице Матери,/ и явлюся, светло торжествуя,// и воспою, радуяся, Тоя чудеса. 


Припев особый: Пресвятая Госпоже Богородице, услыши молитву раб Своих, молящихся Тебе. 
Умилосердися о нас, грешных, погибающих, Пресвятая Богородице, и вместо печали даруй нам радость о чадех наших- радость- воспевати Всесвятая Владычице. 
Утиши душ чад наших свирепство, утиши наше свирепство, понеже многия скорби и печали нападоша, и от сих, Владычице, спаси нас, грешных, да не погибнем, зле страждущи. 
Ты наша крепость, и утверждение, и от врагов невидимых защищение. Сего ради не боимся вражия прещения, но присно поем Тя и славим, Всеславная. 

Песнь 3. 
Ирмос: Твоя песнословцы, Богородице,/ Живый и Независтный Источниче,/ лик себе совокупльшия, духовно утверди,/ в Божественней Твоей славе// венцев славы сподоби. 

Избави чады наши и нас, Пречистая, от напастей, и бед, и прещения диавольского, и уныния, и вся страсти отжени от нас, Пречистая, да присно славим Тя. 
Се к Тебе, Пречистая, притекаем, не презри наших болезней и воздыханий, но призри на чады наши и нас, в скорби о них сущих, и сия печали на радость преложи, Богоневестная. 
Виждь, Владычице, беды наши и скорби, яко лукавый враг поглотити хощет чады наши, Пречистая Богородице, прожени того злохитрое коварство, да избавимся и славим Тя. 


Катававасия:                                                                                                                  Избави от бед рабы Твоя , Многомилостиве, яко мы усердно к Тебе прибегаем Милостивому Избавителю, всех Владыце Господу Иисусу.     Спаси от бед рабы Твоя, Богородице,/ яко вси по Бозе к Тебе прибегаем,/ яко нерушимей стене и предстательству.                                                                         Призри благосердием, Всепетая Богородице, на мое лютое телесе озлобление и изцели души моея болезнь.                                                          Молите Бга о нас вси святии, яко мы усердно к вам прибегаем, скорым помощникам и молитвенникам о душах наших.

Иерей: Помилуй нас, Боже, по велицей милости Твоей, молим Ти ся, услыши и помилуй. 
Хор: Господи, помилуй (трижды, на каждое прошение). 
Иерей: Еще молимся Тебе, Господу Богу нашему, еже услышатися гласу моления нашего, и молитве, и помиловати рабов Твоих (имярек) благодатию и щедротами Твоими, и исполнити вся прошения их, и простити им вся согрешения вольная и невольная: благоприятным же быти мольбам и милостыням их пред престолом владычествия Твоего, и покрыти их от враг видимых и невидимых, от всякия напасти, беды и скорби, и недугов избавити, и подати здравие с долгоденствием: рцем вси, Господи, услыши и помилуй. 
Призри, Владыко Человеколюбче, милостивным Ти оком на чады наши (имярек) и услыши моления наша с верою о них приносимыя, яко Сам рекл еси: вся елика молящеся просите, веруйте, яко приимете и будет вам, и паки: просите и дастся вам: сего ради и мы, аще и недостойнии, уповающе на милость Твою, просим: подаждь благость Твою чадом нашим, крестником и сродником  зде ныне поминаемым и исполни благая желания наша о них, мирно же и тихо в здравии, долгоденствии, наипаче же в благочестии вся дни их соблюди: рцем вси, скоро услыши и милостивно помилуй. 

Возглас: Услыши ны, Боже Спасителю наш, упование всех концев земли, и сущих в море далече: и милостив, милостив буди, Владыко, о гресех наших и помилуй ны. Милостив бо и Человеколюбец Бог еси, и Тебе славу возсылаем Отцу, и Сыну, и Святому духу, ныне и присно, и во веки веков. 
Хор: Аминь. 

Таже седален,глас 2:
Моление теплое и стена необоримая,/ милости источниче, мирови прибежище,/ прилежно вопием Ти:/ Богородице Владычице, предвари / и от бед избави нас,// едина вскоре предстательствующая. 


Песнь 4. 
Ирмоc: Седяй в славе на Престоле Божества / во облаце легце,/ прииде Иисус Пребожественный / Нетленною дланию/ и спасе зовущия:/ слава, Христе, силе Твоей. 


Ты еси, Пречистая Владычице, надежда и утверждение наше, и от лютых бед нас свобождение, и в печали утешение, душ чад наших просвещение, и во уповании о них непобедимая Помощница. 
Ты во всех печалех буди нам сладкое утешение, и в бедах скорая Помощница, и в молитвах Предстательница, Ты бо еси Мати Божия, стяжавшая от всяких бед избавление. 
Преклонися к мольбам рабов Своих, Владычице, и не замедли избавити чад наших и нас от всех скорбей, иже одержат нас, видимых и невидимых врагов отжени от нас, да не зле погибнем, окаянные. 


Песнь 5. 
Ирмос: Ужасошася всяческая / о Божественней славе Твоей:/ Ты бо, Неискусобрачная Дево,/ имела еси во утробе над всеми Бога / и родила еси Безлетнаго Сына,/ всем воспевающим Тя / мир подавающая. 


Ты в напастех и скорбех милостивно защищаеши, и мы под кров Твой прибегаем, приими, Всесвятая, сие моление от уныния сердец наших о чадех приносимое, да зле во отчаянии не погибнем. 
Милостивным и кротким оком, Богородительнице, воззри на чады наши и нас недостойных, милосердием Своим призри на ны, и обстояния, и беды, и напасти свободи призывающих Тя, Всесвятая. 
Первозданный Адам и Ева Тобою, Пречистая, избавльшеся от злых, с ними же и мы припадаем Ти и молимся: милостию Своею отреши наши болезненная родительские слезы и даждь нам о чадех полезное утешение. 

Песнь 6. 
Ирмос: Божественное сие и всечестное / совершающе празднество,/Богомудрии, Богоматере,/ приидите, руками восплещим,// от Нея рождшагося Бога славим. 

Избави чады наши от льсти вражия, от языка льстива и от человека неправеднаго избави их и нас без пакости, вся бо можеши, яко Мати Зиждителя сущи.                                                                                                        Вем Тя, Богоблагодатная, многотрудных целебницу, и мы немощным духом и устны зовем: от напасти сея и печали свободи и спаси чады наши и нас, Владычице, к Тебе прибегающих. 
Избави чады наши и нас от лести века сего и соблазнов множества, Богоневесто, Тя бо устрои Бог Ходатаицу на спасение и заступление наше, сего ради и нам, недостойным, исходатайствуй от всея печали свобождение. 

Катававасия:                                                                                                                  Избави от бед рабы Твоя , Многомилостиве, яко мы усердно к Тебе прибегаем Милостивому Избавителю, всех Владыце Господу Иисусу.     Спаси от бед рабы Твоя, Богородице,/ яко вси по Бозе к Тебе прибегаем,/ яко нерушимей стене и предстательству.                                                                         Призри благосердием, Всепетая Богородице, на мое лютое телесе озлобление и изцели души моея болезнь.                                                          Молите Бга о нас вси святиии, яко мы усердно к вам прибегаем, скорым помощникам и молитвенникам о душах наших.
Ектения малая:

Иерей: Паки и паки миром Господу помолимся.                                                                 Хор: Господи, помилуй                                                                                                    Иерей: Заступи, спаси, помилуй и сохрани нас, Боже, Твоею благодатию.         Хор: Господи, помилуй                                                                                                   Иерей: Пресвятую, Пречистую, Преблагословенную, Славную Владычицу нашу Богородицу и Приснодеву Марию, со всеми святыми помянувше, сами себе и друг друга, и весь живот наш Христу Богу предадим.                             Хор. Тебе, Господи.                                                                                                    Священник: Ты бо еси Царь мира, и Спас душ наших, и Тебе славу возсылаем, Отцу, и Сыну, и Святому Духу, ныне и присно и во веки веков. Хор: Аминь


Иерей: Вонмем, премудрость, вонмем. Прокимен, глас 6: Господи, услыши молитву мою, внуши моление мое во истине Твоей. 
Стих: Хвалите Господа, яко благ Господь. 
Прокимен, глас 4: Помяну имя твое во всяком роде и роде. 
Таже иерей: Господу помолимся. 
Хор: Господи, помилуй. 
Возглас: Яко свят еси, Боже наш, и во святых почиваеши, и Тебе славу возсылаем, Отцу, и Сыну, и Святому Духу, ныне и присно, и во веки веков. 
Хор: Аминь. 
Иерей: Всякое дыхание да хвалит Господа. 
Стих: Хвалите Бога во святых Его, хвалите Его во утверждении силы Его. 
И по сем возглашает иерей: 
И о сподобитися нам слышанию святаго Евангелия, Господа Бога молим. 
Хор: Господи, помилуй (трижды). 
Иерей: Премудрость, прости, услышим святаго Евангелия. Мир всем. 
Хор: И духови твоему. 
Иерей: От Матфея святаго Евангелия чтение. 
Хор: Слава Тебе, Господи, слава Тебе. 
Иерей: Вонмем. И чтет Евангелие: Мф. 20 зач. от полу, Лк. 4 зач. 


По Евангелии хор поет кондак, глас 8: 
Взбранной Воеводе победительная,\ яко избавльшеся от злых,\ благодарственная восписуем Ти, раби Твои, Богородице,\ но, яко имущая державу непобедимую,\\ от всяких нас бед свободи, да зовем Ти: радуйся, Невесто Неневестная. 
Икос: 
Ангел предстатель с Небесе послан бысть рещи Богородице: радуйся, и со бесплотньим гласом, воплощаема Тя зря, Господи, ужасашеся и стояше, зовьий к Ней таковая: Радуйся, еюже радость возсияет; радуйся, еюже клятва исчезнет. Радуйся, падшаго Адама воззвание; радуйся, слез Евиных избавление. Радуйся, высото неудобовосходимая человеческими помыслы; радуйся, глубино неудобовозримая и ангельскима очима. Радуйся, яко еси Царево седалище; радуйся, яко носиши Носящаго вся. Радуйся, звездо, являющая Солнце; радуйся, утробо Божественнаго воплощения. Радуйся, Еюже обновляется тварь; радуйся, Еюже поклоняемся творцу. Радуйся, Невесто Неневестная. 

Песнь 7. 
Ирмос: Не послужиша твари Богомудрии / паче Создавшаго,/ но, огненное прещение мужески поправше,/ радовахуся, поюще:// препетый отцев Господь и Бог,благословен еси.

 
Ты еси, Пречистая Дево, Покровительница наша и непрестанное упование душ наших, о Владычице, приими нас, одержимых лютою бедою, и утеши наши печали о чадех. 
Ты еси крепость наша, Пречистая Владычице, и нашедших на мя сих нечаемых скорбей утешение. Сего ради мы, недостойные рабы Твои, всенадежно вопием Ти: помилуй чады наши и нас падших. 
Исцели душ чад наших язвы, Владычице, и заступи нас, рабов Твоеих, и избави наси чад наших от всякаго очарования неправеднаго и от сопротивнаго навета и развращения изми нас, Всеблагословенная. 


Песнь 8. 
Ирмос: Отроки благочестивыя в пещи / Рождество Богородичо спасло есть:/ тогда убо образуемое,/ ныне же действуемое,/ вселенную всю возднизает пети Тебе:/Господа пойте, дела,/ и превозносите Его во вся веки. 


Сокруши советы демонская, яже на чады наши и на нас изощрени суть, мы бо иныя помощи не имамы, разве Тебе, Чистая, к Тебе прибегаем, не попусти чадом нашим и нам: вся бо Тебе возможна суть. 
Души чад наших сохрани кровом крилу Твоею, Преблагословенная Богородице, от различных належащих бед и скорбей избави нас, да не порадуются врази невидимии о нашей немощи, но да славится Божия Матерь во веки. 
Ты еси, Богородице, просвещение и избавление, Ты еси Поборница наша Прерадованная. Ты еси надежда нерушимая, стена и слава хвалимая, Пренепорочная Дево. Тебе всеусердно поклоняемся и вопием: спаси нас от печали сея и напасти. 


Песнь 9. 
Ирмос: Всяк земнородный / да взыграется, духом просвещаемь,/ да торжествует же Безплотных умов естество,/ почитающее священное торжество Богоматере,/ и да вопиет:/ радуйся, Всеблаженная, //Богородице, Чистая Приснодево. 


Сети лукавых и злочестивых демонов сокруши, Чистая Богородительнице, исхити чады наши  и нас неврежденных, Твой бо есми раби: о, радуйся, Обрадованная.                                                                                    Всенепорочная Отроковице, всем верным христианом помощь, буди чадом нашим Неоскудная Помощница к Сыну Своему и Богу, славимому в Троице, и свободи нас от сея нашедшия скорби. 
Ты еси крепость наша, Пречистая, и прибежище, и стена необоримая, Ты еси к Богу Молитвенница, всяких напастей и бед свободи чады наши и нас, едина Благословенная. 


Хор: Достойно есть яко воистинну блажити Тя, Богородицу, Присноблаженную и Пренепорочную и Матерь Бога нашего. Честнейшую Херувим и Славнейшую без сравнения Серафим, без истления Бога Слова 
рождшую, сущую Богородицу Тя величаем. 


Сугубая ектения:


Иерей: Помилуй нас, Боже, по велицей милости Твоей, молим Ти ся, услыши и помилуй. 
Хор: Господи, помилуй (трижды, на каждое прошение). 
Иерей: Еще молимся Господу Богу нашему, о еже призрети милостивно на чады наши, крестники и сродники (имярек) и низпослати в сердца, во ум и во уста их духа премудрости, разума же и благочестия и страха Своего, и просветити их светом Своего благоразумия, и подати им силу и крепость, во еже скоро прияти, и спешно навыкнути Божественнаго закона его наказанию, и всему благому и полезному: еже преуспевати им премудростию и разумом, и всеми благими делы в славу Пресвятаго Его имени, и даровати им здравие, и долголетны их сотворити к созиданию и славе Церкви Христовой, рцем вси: Господи, услыши и милостивно помилуй. 
Господи Боже наш, милостивно яко благ призри на изсохшую без любви землю сердец наших, и тернием ненависти, самолюбия же, и неисчетных беззаконий люте оляденевшую: и каплю благодати Пресвятаго Твоего Духа испустив, богатно ороси землю сердец наших, во еже плодоносити, и возрастити от горящия к Тебе любве, всех добродетелей корень страх Твой, и о чадех наших и ближних спасении неленостное попечение имети, всех же страстей , и многообразных лукавств, и лицемерия искоренение улучити, прилежно яко всех благодателя молим, скоро услыши и человеколюбно помилуй. 
Заповедь новую Твоим учеником, еже любити друг друга, давый, Владыко, обнови сию благодатию Пресвятаго Твоего Духа действительно в душах, и в сердцах наших, да николиже о своем, но всегда о Твоем благоугодии, и чад наших и ближних  спасении и пользе попечение творити потщимся, молим Ти ся, благодателю милостивьтй, услыши, и милостивно помилуй. 
Первую и большую заповедь давый, еже любити Тебе Бога и Творца нашего от всея души, от всея мысли и крепости нашея, и вторую, подобную ей, еже любити ближних яко самех себе, и в сию двою всему закону и пророком висети научивый, делом исполняти сия, всех нас благодатию Пресвятаго Твоего Духа убеди; да Тебе Спасу нашему, и чад и ближних спасению угождающе, обетованная Твоя получим благая, яко Владыце и Спасу нашему прилежно припадающе молимся, скоро услыши, и милостивно помилуй. 
Да совершени в любви Твоей, Боже наш, будем, ко чадом нашим и ближним нелицемерную имети любовь принуди нас Твоего Духа благодатию, Владыко; к Тебе бо любовь имети мняйся, ближних же не любяй ложь есть, и во тьме ходит. Темже, Милостиве, в любви Твоей и в любви к чадом нашим и ближним распали души и сердца наша, молим Ти ся, яко милостив скоро услыши, и яко щедр помилуй. 
Еще молимся, и о еже услышати Господу Богу глас моления нас грешных, и помиловати нас. 
Возглас: Услыши ны, Боже Спасителю наш, упование всех концев земли, и сущих в мори далече; и милостив, милостив буди, Владыко, о гресех наших, и помилуй ны. Милостив бо и человеколюбец Бог еси, и Тебе славу возсылаем Отцу, и Сыну, и Святому Духу, ныне и присно, и во веки веков. 
Хор: Аминь. 
Иерей: Господу помолимся.                                                                                        Хор: Господи, помилуй.

Молитва ко Господу о чадах.

 Боже, всей твари Создателю, прилагая милость к милости, и сподобивый нас быти родителями семейств. Благость Твоя даровала нам чада, и дерзаем глаголати яко сии суть чада Твои. Ты бо даровал еси им бытие, оживотворил еси их душею безсмертною, возродил еси святым Крещением к житию по воле Твоей, усыновил и удочерил еси их и приял в недра Церкви Своея. Господи! Не лиши их благодати Твоея во вся дни живота их; сподоби их быти причастники таинств Завета Твоего; освящай их истиною Твоею; да святится в них имя Твое святое! Ниспосли нам благодать Твою возрастити их во славу имене Твоего и ближним на пользу! Подаждь нам вся к сему благопотребная, терпение и силы, во еже насадити в сердцах их корень благих -  страх Твой! 
Озари их светом Премудрости Твоея, содержащия вселенную! Да возлюбят Тя всею душею и всем помышлением своим; да прилепятся к Тебе всем сердцем своим и да трепещут словес Твоих во вся дни живота своего! 
Даруй нам разум уверити их, яко живот истинный есть соблюдение заповедей Твоих; и яко тщанием, вкупе со благочестием, обретается в животе сем беспечалие и довольство, в вечности же -  блаженство неизреченное. Открый им разумение закона Твоего, да пребудут до конца дний своих в чувстве вездесущия Твоего. Насади в сердцах их страх и отвращение от всякаго беззакония; да будут непорочными в путех своих; да помнят всегда, Всеблагий Боже, яко Ты еси Ревнитель закона и правды Твоея! Соблюди их в целомудрии и благоговении к имени Твоему, да не осквернят делы худыми Церкве Твоея, но да живут по ея велениям! 
Одушеви их желанием полезнаго учения и соделай способными ко всякому делу благому, да стяжут истинное разумение о всех вещех, о нихже подобает им ведати; да просветятся познаниями, полезными роду человеческому. 
Господи! Умудри нас неизгладимо напечатлети во умех и сердцах детей наших опасение сообществ с незнающими страха Твоего; внушити им удалятися от всякаго совета с беззаконными; да не внимают беседам злым; да не совратятся с пути Твоего, поревновавше лукавым людем; да не соблазнятся, видяще, яко путь беззаконных иногда благоуспешен в мире сем бывает. 
Отче Небесный! Даруй нам благодать всячески хранитися, да не введем детей наших в соблазн словесы или делы нашими, но, всегда соблюдая жительство их, возможем отводити их от заблуждений, исправляти прегрешения их, и обуздывати упорство и непокоривость, удерживати их от суеты и легкоумия; да не влекутся безумными помыслы, да не ходят вослед сердца своего, да не возгордятся в помышлении своем, да не забудут Тебе и закона Твоего. Да не погубит беззаконие ума и здравия их, да не приведут греси в расслабление душевных и телесных сил их. 
Судие Праведный, отдаяй грехи отцев на чада, отврати возмездие от чад наших, не накажи их за грехи наши; но окропи их росою благодати Твоея, да преуспевают в добродетели и святости, да возрастают во благоволении пред Тобою и в любве у человек благочестивых. 

Отче щедрот и всякаго милосердия родители сущи, желали бы мы чадом нашим всякаго обилия благ земных, благословения от росы небесныя и от тука земнаго, обаче буди с ними святая воля Твоя! Устрои судьбу их по благоволению Твоему, не лиши их в житии сем хлеба насущнаго, ниспосли им вся благопотребная в жизни временней ко обретению блаженныя вечности. Буди милостив к ним, егда согрешат пред Тобою; не вмени им грехов юности и неведения их; приведи в сокрушение сердца их, внегда противитися им воле Твоей благой. Наказуй их и милуй, настави на путь, благоугодный Тебе, токмо не отвержи их от лица Твоего! Приими с благоволением молитвы их; споспешествуй им во всяцем деле благом; не отврати лица Твоего от них во дни скорби, да не постигнут их искушения паче сил. Осени их милостию Твоею; да пребудет Ангел Твой с ними и сохранит их от всякия напасти и пути злаго. 
О Всеблагий Боже! Соделай нас родителями, о чадех веселящемися, да пребудут они отрадою нашею во вся дни жития нашего и крепостию нам в старости нашей. Сподоби нас во уповании на милосердие Твое предстати с ними на Страшнем Судищи Твоем и с непостыдным дерзновением рещи: Се аз и дети, яже дал ми еси, Господи! Да купно с ними прославим неизреченную Твою благость и вечную любовь Твою, и превознесем пресвятое имя Твое, Отца и Сына и Святого Духа, во веки веков. Аминь. 


Иерей: Ко Пресвятей Владычице нашей Деве Богородице со умилением помолимся. 
Хор: Пресвятая Богородице, спаси нас. 

Молитва перед образом Пресвятой Богородицы, именуемой Троеручица. 


Иерей: О, Пресвятая Госпоже Владычице Богородице, велие чудо святому Иоанну Дамаскину явившая, яко веру истинную и надежду несумненную показавшему! Услыши нас, грешных, пред чудотворною Твоею иконою усердно молящихся и просящих Твоея помощи: не отрини моления сего многих ради прегрешений наших, но, яко Мати милосердия и щедрот, избави чады наши, крестники и сродники от болезней, скорбей и печалей, на всяком месте и на всякое время буди им стена необоримая и заступление крепкое, яко Свет Невечерний от чрева Твоего возсиявшая, озари души их, Пречистая, и отжени всякую мглу от сердец их. Покрый их ризою пренепорочного Материнства Твоего. Прости содеянныя ими и нами грехи, исполни радости и веселия всех, чтущих святую икону Твою, да радостно воспоем и любовшо прославим имя Твое, яко Ты еси от всех родов избранная и благословенная во веки веков. 
Хор: Аминь. 


Иерей: Премудрость. Пресвятая Богородице, спаси нас. 
Хор: Честнейшую Херувим и Славнейшую без сравнения Серафим, без истления Бога Слова рождшую, сущую Богородицу Тя величаем. 
Иерей: Слава Тебе, Христе Боже, Упование наше, слава Тебе. 
Хор: Слава Отцу, и Сыну, и Святому духу, и ныне, и присно, и во веки веков. Аминь. Господи, помилуй (трижды). Благослови. 
Иерей: Христос, истинный Бог наш, молитвами Пречистыя Своея Матери, святых славных и всехвальных Апостол, преподобных и богоносных отец наших, святых праведных Богоотец Иоакима и Анны и всех святых, помилует и спасет нас, яко Благ и Человеколюбец. 

